
MARKEL OLANO ARRESE
(EAJren EBBko partaidea eta web orriaren arduraduna) 
Euskal atari berria 
Aste honetan zehar EAJk bere web orriaren aurpegi berria aurkeztu dio euskal gizarteari. Pasa den asteleheneko prentsaurrekoan esaten genuen bezala, «alderdiaren barnera zein kanpora begira zuzenduriko komunikazio tresna indartsua» egin nahi izan dugu jeltzaleok. 

EAJk 1997an eman zituen lehen urratsak Interneten. Dena dela, 1998ko martxoan zabaldu zuen orain arte zabalik iraun duen web orria. Gauzak asko aldatu dira hiru urtetan, izan ere, dagoeneko, ia konturatu gabe, asko eta asko sarean kateatu baikara. Sareak harrapatu gaitu betirako. Onerako eta txarrerako. 

Internet 21. mendeko komunikazio tresnarik garrantzitsuena izango da zalantzarik gabe. Horregatik, geure Atariaren erdialdean berri interesgarriak sartzen eta eguneratzen jardungo dugu, modu honetan komunikabide berria izango dugularik geure eskutan. Zuzen-zuzenean hiritarrarekin harremanetan jarri ahal izateko. Jabetzen al gara gertakari honek duen garrantziaz? 

Mundu guztian zehar gura duenari informazio aberatsa helarazteko aukera jorratzen dugu: bilatzailearen bidez, dokumentuak biltzen dituen atalaren bidez, geure alderdiaren buletinaren bidez, geure ideologia, historia, egitura eta abar deskribatzen dituzten atalen bidez... 

Ataria lau hizkuntzatan sareratuko dugu: euskara, gaztelania, frantsesa eta ingelesa. Dena dela, itxurakeriak alde batera utziz, produkzio mailan euskararen aldeko apustua egiten dugu, emaitzak berehala ikusiko ez baditugu ere. Eta hor dago koxka, hain zuzen ere produkzioa euskaraz egitean. 

Atariaren aldeko apustu hau ez da kasualitatea. Dagoeneko erdi psikosia hedaturik daukagu euskaldunon artean komunikazioaren inguruan. Ezaguna da euskal hiritarren % 80 baino gehiago biltzen dituzten komunikabideek duten jarrera. Ezaguna da «media» horien jarrera gaiztotuz doala egunetik egunera, eta azken ofentsiba baten itxura hartzen diegu askok. 

Epe laburrera begira hauteskundeen erronka EAJ-EA koalizioarentzat lehentasunezkoa baldin bada ere, arazo honek luzarorako perspektiba du zalantzarik gabe. Maiatzaren 14ean suertatzen diren emaitzak suertatu, abertzaleok komunikazio mailan dugun arazoak hor jarraituko du. 

Horregatik, www.eaj-pnv.com ataria urrats garrantzitsua da guretzat. Bide egokia markatzen duen urratsa. Abertzaleon benetako erronkei erantzuten saiatzen dena. Abertzaleok erabili beharreko tresna eraginkorren artean kokatu beharrekoa. ETAren hilketa etxekalteen beste puntan kokatzen duguna. 

